
ABSTRAK

Kajian ini bertujuan untuk meneroka perspektif ibu bapa mengenai permasalahan buli
anak-anak, khususnya di peringkat sekolah rendah. Reka bentuk constructivist
grounded theory telah digunakan bagi menjawab persoalan tentang definisi yang ibu
bapa berikan terhadap perlakuan buli, cara mereka mendepani permasalahan buli anak-
anak, dan teori substantif yang dapat dibina daripada pengalaman tersebut. Melalui
teknik temu bual separa berstruktur menggunakan vignet situasi hipotetikal, pengkaji
telah menemu bual 29 orang peserta yang dipilih secara pensampelan bola salji.
Berdasarkan analisis menggunakan pengekodan awal dan pengekodan terfokus yang
diperkenalkan oleh Charmaz, didapati ibu bapa mentakrifkan buli sebagai perbuatan
mengganggu atau menindas orang yang lebih lemah sehingga memberi kesan negatif
terhadap mangsa sama ada secara fizikal atau psikologikal. Dapatan juga menunjukkan
bahawa ibu bapa menggunakan pelbagai strategi seperti pendekatan berbentuk agresif,
asertif, dan empati bagi menyelesaikan permasalahan buli yang dihadapi oleh anak-
anak mereka. Dari segi pembinaan teori substantif, pengkaji menemui tujuh tema utama
daripada data, iaitu pengalaman, pengetahuan, perspektif, nilai dan sikap, strategi
menangani, serta hasil intervensi ibu bapa terhadap insiden buli. Hubung kait antara
setiap tema ini membentuk satu model yang pengkaji namakan sebagai Model
Perspektif Ibu Bapa Mengenai Permasalahan Buli Anak-anak. Model ini
mencadangkan satu proses berbentuk kitaran tentang bagaimana ibu bapa mentafsirkan
perlakuan buli, seterusnya menterjemahkan cara pemikiran mereka melalui nilai, sikap
dan perbuatan. Kesimpulannya, perspektif ibu bapa merupakan kunci utama terhadap
strategi daya tindak permasalahan buli anak-anak. Implikasi kajian menunjukkan teori
substantif dan model yang telah dibina memberi manfaat, khususnya kepada guru
bimbingan dan kaunseling dalam melaksanakan program intervensi terhadap murid
yang terlibat dengan permasalahan buli.



Vi

EXPLORING PARENTS’ PERSPECTIVES ON BULLYING PROBLEMS
AMONG CHILDREN: A CONSTRUCTIVIST GROUNDED THEORY
APPROACH

ABSTRACT

This study aimed to explore the parents’ perspectives on bullying problems among
children, especially in elementary school. Constructivist grounded theory design was
used to address research questions on parents’ definitions about bullying, their
strategies in handling bullied children, and the substantive theory that can be
constructed from the experiences. The researcher used a semi-structured interview
technique comprising of hypothetical situation vignettes to interview 29 participants
selected through the snowballing technique. Based on the analyses using the initial
coding and the focused coding introduced by Charmaz, it was found that parents
defined bullying as an act of disturbing and oppressing another person who is
considered to be vulnerable to the point that that person experiencing negative outcome
either physically or psychologically. The findings showed that parents used a variety of
strategies such as aggressive, assertive and empathic approaches in resolving bullying
issues faced by their children. In terms of substantive theory construction, the
researcher discovered seven key themes from the data which are experience,
knowledge, perspective, values and attitudes, coping strategies, and the outcome of
parental intervention on bullying incidents. The interconnectedness of these themes
formed a model that the researcher has named as the Parental Perspective on Children
Bullying Model. This model proposes a process in the form of a cycle about how parents
interpret bullying behaviour, and how their thoughts are translated into values, attitude
and action. As a conclusion, the key to the strategy to act on issues of bullied children
is the parents' perspectives. The implication of this study is that the developed
substantive theory and model are particularly beneficial for guidance and counseling
teachers in implementing intervention programs for students affected by the bullying
incidents.

BAB 1

PENGENALAN

Hari pertama anak menjejakkan kaki ke alam
persekolahan adalah satu momen yang mengujakan bagi
kebanyakan ibu bapa. Apabila melihat anak memakai
uniform sekolah, menggalas beg di bahu, serta menjinjit
bekal di tangan, perasaan bangga serta gembira
menyelinap ke dalam jiwa. Namun, hati ibu bapa
kadangkala terusik serta diburu tanda tanya, “selamatkah

anakku di sekolah?”

Tesis ini merupakan cetusan daripada kekecewaan dan kekeliruan seorang ibu terhadap

“peristiwa hitam” yang dialami oleh anaknya.

Pada tahun 2012, anak perempuan sulung Pengkaji menjejakkan kaki ke sekolah
rendah. Setiap hari, Pengkaji akan bertanya mengenai aktiviti yang dilalui sepanjang
waktu persekolahan kerana bimbang sekiranya dia tidak boleh menyesuaikan diri

dengan persekitaran baharu. Namun, dia tidak banyak berkongsi cerita kerana



personalitinya yang memang agak pendiam. Lantaran itu, Pengkaji membuat andaian
bahawa dia tidak menghadapi sebarang masalah yang mungkin akan menggugat emosi

dan pembelajarannya.

Walau bagaimanapun, pada pertengahan tahun guru kelas memaklumkan
bahawa dia dibuli setiap hari. Pengkaji amat terkejut kerana tidak menyangka bahawa
dia menjadi mangsa buli rakan sekelas. Tambahan pula, selama ini dia tidak pernah
mempamerkan sesuatu yang pelik sama ada dari segi fizikal, emosi mahupun tingkah
laku. Dia juga tidak pernah bercerita tentang rakannya itu. Apabila disoal, dia
mengatakan bahawa seorang murid perempuan meminta wang daripadanya setiap kali
habis waktu persekolahan. Kejadian ini berlaku di kantin, iaitu tempat di mana mereka
menunggu untuk dijemput pulang oleh keluarga masing-masing. Selama beberapa
bulan diperas ugut, anak Pengkaji tidak tahu bahawa perbuatan itu salah. Dia tidak sedar
bahawa dirinya sedang dibuli. Dia juga tidak tahu bagaimana untuk memastikan

perkara tersebut tidak berulang.

Insiden buli yang berlaku akhirnya diselesaikan oleh guru kelas dengan
menghubungi ibu bapa murid (pembuli) terbabit. Namun, Pengkaji masih bimbang
dengan keselamatan anak di sekolah. Pengkaji cuba berkongsi pengalaman dengan
rakan-rakan untuk mendapatkan pandangan mereka tentang cara menyelesaikan
permasalahan buli. Seorang rakan memberitahu bahawa dia meminta anak
perempuannya menumbuk budak lelaki yang selalu mengusiknya di dalam kelas.
Selepas ditumbuk, budak itu tidak mengganggunya lagi. Sebaliknya, seorang rakan
menyatakan anaknya dipukul dengan teruk apabila cuba melawan semula. Selain

mengalami kecederaan fizikal, emosi anaknya juga terjejas.



Berdasarkan penjelasan kedua-dua rakan ini, Pengkaji dapati mereka
menggunakan pendekatan yang sama dalam menangani buli tetapi hasil yang diperoleh
sangat berbeza. Begitu juga halnya dengan strategi yang dilakukan oleh rakan Pengkaji
yang lain. Perkara ini mencetuskan persoalan di dalam diri Pengkaji. Apakah yang ibu
bapa tahu tentang buli? Bagaimana pandangan dan sikap ibu bapa jika anak-anak
terlibat sebagai pembuli, mangsa buli, atau saksi kejadian buli? Bagaimanakah ibu bapa

boleh membantu anak-anak menghadapi situasi buli?

Tesis ini memberikan jawapan bagi setiap tanda tanya yang mendorong
Pengkaji untuk menjalankan kajian berkaitan ibu bapa dan masalah buli anak-anak.
Memandangkan kajian bukan bertujuan untuk membuktikan atau mengesahkan teori
sedia ada, maka Pengkaji tidak membina sebarang andaian awal. Satu perkara yang
Pengkaji titik beratkan adalah meneroka serta memahami pandangan ibu bapa terhadap
buli dan cara-cara menanganinya. Justeru, Pengkaji memilih ibu bapa yang mempunyai
anak di peringkat sekolah rendah sebagai peserta kajian. Pengkaji juga memilih kaedah
constructivist grounded theory (CGT) sejajar dengan matlamat asal, iaitu meneroka

pandangan ibu bapa.

Sebanyak tujuh bab dimuatkan dalam tesis ini. Bab 2 membincangkan serba
sedikit mengenai CGT serta pengaplikasiannya dalam kajian. Bab 3 pula menjelaskan
kaedah kajian meliputi reka bentuk, teknik, penganalisisan data, serta pertimbangan
etika. Dalam Bab 4, dapatan temu bual diinterpretasikan secara terperinci supaya teori
substantif dan model teoretikal dapat dibina seperti yang dipaparkan pada Bab 5.
Sebagaimana saranan metodologi CGT, tinjauan literatur ditulis dalam satu bab khas di

akhir kajian. Justeru, Bab 6 membincangkan literatur yang berkaitan dengan dapatan



dan model teoretikal yang terhasil. Rumusan, kualiti, cabaran dan limitasi, serta

cadangan kajian pula dihidangkan dalam Bab 7.

Sesungguhnya, tesis ini bermula dengan perasaan kecewa dan keliru, namun

berakhir dengan sebuah senyuman dan harapan.





